
1. Introducziun 
 

L'iniziativa d'ereger in "Pumtrack" en nossa vischnaunca ei vegnida da geraua Jris Lombris. Sco 

geraua da sanadad, scolaziun, cultura e sport ei ella responsabla per la promoziun da 

purschidas sportivas en vischnaunca, quei per giuven e vegl. 

Quei ei lu era stau il motiv ch'ella ei s'annunziada igl onn vargau per l'acziun digl uffeci da 

sanadad dil cantun Grischun "Pumptrack" movibel. La vischnaunca ha saviu empristar per treis 

jamnas in "Pumptrack" movibel per in prezi fetg mudest. Igl indrez ei vegnius postaus il matg 

2022 sil plaz-scola. Ensemen cul menaschi tecnic ei vegniu erigiu entras la firma "Allegra 

Movement" ils indrezs sil plaz-scola avon halla Cons.  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Quei "Pumptrack" ei staus l'attracziun sil plaz scola – quei buc mo pils affons.  

 

Giuven e vegl ein s'entupai, seigi quei per sedivertir sil "Pumptrack" ni semplamein per mirar 

tier ni dar ina paterlada. Mummas ein vegnidas cun lur affons sil plaz ed era ils seniors dil 

Center Puntreis han mussau interess e plascher vid la giuventetgna. 

 

Sin fundament da quei eco positiv ei la vischnaunca s'interessada nunligiontamein tier la firma 

Allegra Movement da Pontresina davart in'eventuala cumpra d'in "Pumtrack".  

 

- L'offerta per ina buna occasiun muntava a ca. frs. 43'000.--.  

- Empristar in "Pumptrack" per ina sesiun cuosta frs. 25'000.--. 

 

Sper ils cuosts da cumpra ei era vegniu considerau ch'ils indrezs stuessen mintg'onn vegnir 

montai e demontai entras il menaschi tecnic. Plinavon fuss il parcadi avon Halla Cons occupaus 

il temps da stad e la damonda nua dustar ils elements igl unviern vess era caschunau 

rumpatgau. 

Cun la commembra dalla cumissiun Center Fontauna Anja Klittich Berther, ch'ei ina gronda 

promotura dil sport, han giu liug differentas discussiuns. Ella ha fatg attents silla pusseivladad 

d'eventualmein ereger sigl areal dil Center Fontauna in "Pumptrack", resp. in "Skatepark". Ei 

fussi uss gest da prender la caschun da reponderar la construcziun d'in stabiliment per velos e 

skateboards, quei en connex cul fatg ch'ei stoppi tuttina vegnir tschentau lingias novas d'aua e 

d'electricitad silla parcella denter la halla da tennis e la plazza da giug. 

 

Ella seduta dils 10 d'october 2022 ha la suprastonza communala decidiu da desister d'in 

"Pumptrack" movibel e schar sclarir il president dil Center Fontauna la pusseivladad d'in 

"Pumtrack" stabel en betun sigl areal dil Center Fontauna. Il president dalla cumissiun da 

menaschi dil Center Fontauna Clemens Berther ha immediat schau sclarir las pusseivladads e 

procurau per offertas tier la firma Think&Build Velosolutions GmbH, Flem ch'ei fetg versada da 

construir tals stabiliments. Igl ei denton adina stau clar che la construcziun d'in "Pumptrack" 

stoppi vegnir finanziada ordeifer igl actual project dil Center Fontauna. 

 

 

2. Situaziun 
 

A caschun dall'emprema inspecziun dils 21 d'october 2022 ein dus loghens vegni evaluai. Igl 

emprem liug sper la cafetaria dil Center Fontauna (ca. 500 - 600 m2) ed il secund liug en la 

part sut da la plazza da sport (ca. 800 m2). Duront la sentupada han ins discutau las suandontas 

duas variantas d'in project: 

 

Varianta 1:  

In "Pumptrack" cumplein sigl areal sura, denton negin'utilisaziun dalla cuntrada inferiura.  

 

Varianta 2:  

In "Kids Track" ella part sura dil territori ed in "Pumptrack" sapientivamein en la part inferiura. 

Quella varianta fuss pli intensiva, denton profitass la situaziun dil "Kids Track" sper la plazza 

da giugs. Aschia vegnessen ils differents menaschis separai entras ils nivels in da l'auter. 

 

Cun trics da pumpa sa vegnir utilisau a moda optimala la surfatscha disponibla, che porscha 

entras sia cumpactadad diversas pusseivladads da cumbinar. Per possibilitar quei vegn 

sviluppau mintga track sapientivamein per la surfatscha che stat a disposiziun.  

 

 

3. Informaziuns davart il "Pumppark" 
 

Tgei ei in "Pumppark"? 

 

In parc da pumpa ni era "Pumppark" ei in indrez da sport da rodas, creaus specialmein per tut 

quei che ha rodas. La finamira ei da crear cun suppressiuns (en fuorma da pumpar) dil tgierp 

che dat spertadad. In parc da pumpa ei munius cun undas ed ulteriurs elements sco storschas 

da preits e segls. Ei sa vegnir carrau en tut las direcziuns, perquei ch'il parc vegn construius en 

territori planiv. Nies parc da pumpa cun ina lunghezia da 66 m ei previus da concepir cun asfalt. 

La surfatscha fixa ha avantatgs pil manteniment e per la diversitad dallas gruppas d'utilisadras 

e d'utilisaders. "Pumpparks / -tracks" ein ina buna pusseivladad da promover il moviment. Il 

parc da pumpadi ei previus sco sectur da trenament e possibilitescha in vial fetg termagliont. 

 

Ils detagls dil "Pumppark" previus el Center Fontauna ein cunteni ella broschura aschuntada a 

quest messadi.  

"Pumppark" previus el Center Fontauna 

 
 

4. Situaziun finala 
 

Il "Pumppark" cuosta incl. TPV frs. 175'600.--. Igl uffeci da sanadad dil Grischun ei promts da 

sustener il "Pumppark" cun 20 %, maximalmein frs. 10'000.--. 

 

Ils cuosts restonts da frs. 165'600.-- sto la vischnaunca sbursar per ina grondiusa purschida en 

favur da nossa giuventetgna. 

 

 

5. Ponderaziuns cumissiun preparatoria 
 

Igl atun 2021 ha la vischnaunca en connex cul project "Jugendfreundliche Bergdörfer" fatg ina 

retscherca online tier nos affons (scoletta tochen scalem superiur) en connex cul l'attractivitad 

da nossa vischnaunca. Ulteriuramein havein nus menau atras workshops en scola e 

commembers dalla suprastonza communala han visitau ils affons en scola. Leu ei vegniu 

discussiunau pusseivladads da far pli attractiv nies vitg, era en connex cun purschidas sportivas. 

 

Ils suandonts placats plaidan per sesez: 

El medem connex havein nus fatg la stad vargada tier nos giuvenils denter 16 e 25 onns ina 

retscherca online pertuccont la participaziun dalla giuventetgna en nossa vischnaunca. Era cheu 

ei semussau clar il basegns per loghens da s'entupar, seigi quei endadens sco era el liber. 

Retscherca giuvenils / giavischs: 

 

• Ch'ei vegn purschiu dapli per ils giuvenils. 

 

• Dapli pusseivladads per ils giuvenils da s'entupar. Pil mument hai jeu il sentiment che 

la giuventetgna untgescha ora sin autras vischnauncas per s'entupar ina sonda sera. 

 

• Pli bia purschidas per giuvenils (p.ex. bowling, locals per ir en sortida etc.).  

 

• Ina bar miez il vitg, forsa ina gelateria, in park el center dil vitg, tren ensi naven da 

Cuera inaga la notg duront la fin d'jamna (per exempel entuorn las 3 ni aschia).  

 

• Enzatgei per ils giuvens (p.ex. in Skate park, ni in cuors scola per rap, zatgei nua ch'ils 

giuvens san sesviluppar). 

 

• Ch'ins sa far in tec dapli per exempel: bowling, kino ed ina ga in endretg studio da 

fitness. 

 

• In bus che circulescha buca mo la stad ni unviern. Pli bia fiastas dil vitg ni events che 

giuvenils sappien era separticipar. Pli bia sport. 

 

• In liug da s'entupada pils giuvenils.  

 

Igl intent dil project "Jugendfreundliche Bergdörfer" ei da buc mo tedlar, mobein era da reagir 

e metter entuorn in u l'auter giavisch/basegns da nos affons e giuvenils.  

 

Cun la realisaziun d'in "Pumppark", respectivamein d'in "Skatepark" el Center Fontauna 

savessen nus mussar nossa beinvulientscha e renconuschientscha enviers nos affons e giuvenils 

e segir ademplir in grond giavisch e basegns dad els. 

 

Plinavon savessen nus porscher in'ulteriura attracziun en nies vitg, ton per indigens mo era per 

nos hosp. Gest quest unviern ei mussau ch'ei basegna ulteriuras attractivas alternativas da 

sport.  

 

 

6. Proposta 
 

 

Sin fundament dallas ponderaziuns suramenziunadas  

 

p r o p o n a 

 

la suprastonza communala al cussegl da vischnaunca da: 

 

• conceder in credit da frs. 165'600.-- (+/- 10 % incl. TPV) per la realisaziun d'in "Pumppark" 

sigl areal dil Center Fontauna. 

 

 

 

     Suprastonza communala Disentis/Mustér 

 Il president:                                Il canzlist: 

 

  

 

 René Epp                                Andri Hendry 

 
Disentis/Mustér, ils 16 da schaner 2023 

 

 
- Broschura cun l'offerta da Velosolutions Flem  


